Ушанаванне памяці

Зборам і захаваннем ведаў пра Васіля Вітку Слуцкая раённая цэнтральная бібліятэка займалася многія гады. У 2008 годзе з мэтай папулярызацыі літаратурнай спадчыны Васіля Віткі бібліятэка арганізавала Віткаўскія чытанні. 3 таго часу канферэнцыя праходзіць штогод у маі цягам тыдня.

У 2017 годзе, дзякуючы намаганням бібліятэкі, Слуцкім раенным Саветам дэпутатаў 27-га сходу было прынята рашэнне прысвоіць імя пісьменніка Васіля Віткі вуліцы ў новым мікрараёне горада. У 2021 годзе, да 110-годдзя з дня нараджэння земляка-пісьменніка, кніжніца сумесна з чытачамі, маладымі дызайнерамі Веранікай Шушкевіч і Ільёй Падалкам, распрацавала праект інтэрактыўнага сквера на вуліцы пісьменніка.

Лагічным працягам шматгадовай працы бібліятэкі стала з’яўленне віртуальнага музея Васіля Віткі «Народжаны пад знакам паэзіі». Так некалі крытык Вера Палтаран сказала пра Васіля Вітку. Праект створаны ў цесным супрацоўніцтве з Дзяржаўным музеем гісторыі беларускай літаратуры Бясплатны лічбавы рэсурс адкрыўся для анлайн-карыстальнікаў на сайце ўстановы напрыканцы 2023 года. 3 ім таксама можна пазнаёміцца праз  QR-коды ў скверы па вуліцы Васіля Віткі.

Супрацоўнікі Слуцкай бібліятэкі распрацавалі дызайн-макет віртуальнага музся, прааналізавалі значную колькасць матэрыялаў — кніг, артыкулаў з газет, часопісаў, архіваў, інтэрнэт-крыніц. Праведзена вялікая работа па пошуку дакументаў, фогаздымкаў. Паступова было алічбавана і адрэдагавана з фондаў бібліятэкі больш за 30 кніг агульным аб’ёмам 1430 старонак.
Віртуальны музей складаецца з пяці раздзелаў. Матэрыялы кожнага ахопліваюць розныя бакі шматграннай жыццёвай, творчай і педагагічнай дзейнасці Васіля Віткі. Шматлікія звесткі падмацаваны ўспамінамі Васіля Віткі, інтэрв’ю, архіўнымі дакументамі і матэрыяламі, фотаздымкамі.

У раздзеле «Аб творчасці» прадстаўлены бібліяграфічныя спісы твораў пісьменніка, літаратурна-крытычныя артыкулы і рэцэнзіі, лісты Васіля Віткі. Асобная рубрыка знаёміць з дзейнасцю творцы на пасадзе галоўнага рэдактара часопіса «Вясёлка». Педагагічная дзейнасць пісьменніка адлюстравана ў рубрыцы «Вітка-педагог».

Падрабязна разглядаецца літаратурная спадчына паэта і яго перакладчыцкая дзейнасць. Прадстаўлены поўныя тэксты твораў, публіцыстычных артыкулаў, аўдыязапісы, творы на замежных мовах.

Практычныя матэрыялы метадычнай скарбонкі ў раздзеле «Сцэнарыі» будуць карысныя для педагогаў, выхавацеляў, бібліятэкараў падчас арганізацыі заняткаў і мерапрыемстваў у кантэксце папулярызацыі Віткаўскай спадчыны.

У раздзеле «Ушанаванне памяці» можна пазнаёміцца з творамі-прысвячэннямі, матэрыяламі на правядзенні Майскіх віткаўскіх чытанняў, звесткамі аб лаўрэатах прэміі часопіса «Вясёлка» імя Васіля Віткі, а таксама знайсці інфармацыю аб ушанаванні памяці нашага славутага земляка ў назвах вуліцы, школы, адкрытага акцыянернага таварыства, бібліятэкі, мемарыяльнай дошкі, сквера.

